
Amigos e amigas,

Só agradecer a vosa presenza e a de Mario Outeiro Iglesias, Deputado delegado de Cultura e Turismo da Deputación de Lugo e mais dos escritores Antonio Reigosa e Isidro Novo, membros do consello directivo da AELG.

Facendo un mínimo exercicio de documentación sobre as lendas urbanas un chega á conclusión de que é un territorio de reflexión e de construción cultural certamente novo e, en consecuencia, tan necesario para a nosa cultura, necesitada máis que nunca de non perder o tren da historia das novas formas da cultura, aínda que no fondo sexan formas antiquísimas con novas roupas e novas ferramentas para a súa expresión. 

Somos un país cunha riquísima literatura, cun sistema literario dos mais fértiles, nunha das máis vellas nacións da Europa e isto débese fundamentalmente a que temos unha tradición oral, a que temos unha equipaxe de oralidade inmensa que está depositada na cultura inmaterial e mesmo material, no patrimonio cultural no seu conxunto. Todo isto é o humus nutricio do noso sistema literario e mais da cultura que vai de man en man e que nunca se concreta en ningún soporte que non sexa no maxín que transmite de boca a boca, de xeración a xeración, a alma viva do que nos estarrece desta patria nosa. A nosa oralidade está amasada coa mesma terra galega ca nós e o mesmo vento de chairas e montañas e ríos, galegos, nosos. 

É por iso que é determinante estarmos ao día nas novas formas de se mostrar esta nosa cultura oral. Oralidade construída por homes e mulleres que ao longo dos séculos sementaban, agardaban e ceifaban e colleitaban o froito que agradecían aos seus deuses ou santiños feitos de pau de amieiro policromado.

Eles e mais nós estamos feitos das mesmas tebras ancestrais que día a día laboramos para facelas subir do máis fondo de nós, para as transformar en luz de todo tempo, e tentamos de nos recoñecer nos seus rostros que, capa a capa, foron sedimentando esta alma colectiva que hoxe nos posúe e da que tantas veces nos queren expropiar.

Nos dicionarios galegos ao uso , dos portugueses e dos españois, un atópase con que non aparece lenda urbana. So aparece lenda como ‘Relación de sucesos que teñen máis de tradicionais ou marabillosos, que de históricos ou verdadeiros’; Ou ‘na Tradición escrita ou oral, cousas moi dubidosas ou inverosímiles’. Nos españois e nos galegos aparece Lenda Negra ou Lenda Áurea, mais non aparece a lenda urbana e temos que nos ir a Internet e entrarmos nas diversas páxinas de dicionarios e webs que abriron a súa porta grande ás lendas urbanas. 

Isto lévanos a un soporte coma o dixital e á rede, que está a ser estudado por esta Asociación en todas as súas vertentes, para vermos o que se achega desde estes soportes á nosa cultura e a necesidade de que nós acheguemos dende a nosa condición de escritores e escritoras. Recentemente, no mes de setembro do presente ano, dedicamos o VI Encontro de Novos Escritores/as a estudar e reflexionar sobre o tránsito da tinta á pegada dixital, sobre as revistas dixitais nestes momentos nos que non hai ningunha revista literaria. E así buscamos encontrármonos arredor de novas formas de comunicación ao redor da palabra, das ideas, de proxectos dos autores e autoras máis nov@s do noso país.

Seguindo coa idea primeira, todos os dicionarios que hai na rede, incluída a web galega, completísima, como é Galicia encantada, grosso modo dinnos: ‘Lendas urbanas, mitos urbanos ou lendas contemporáneas son pequenas historias de carácter fabuloso ou sensacionalista, amplamente divulgadas de forma oral, por e-mails ou pela imprenta e que constitúen un tipo de folclore moderno. Co advento da Internet, moitas lendas pasaron a ecoar de maneira tan intensa que se tornaran practicamente universais’.

Por isto creo tan pertinente termos elixido pola Sección de literatura oral da nosa Asociación o lema Lendas urbanas. Mitos e ritos dos tempos modernos, para celebrar estas xornadas que hoxe nos convocan. 

Así teremos unha oportunidade de achegármonos, tamén na literatura oral, ás novas linguaxes, tecnoloxías e pegadas dixitais que os novos tempos nos demandan, e que abren na nosa cultura novas posibilidades de comunicármonos e de partillar diálogos interculturais e interxeracionais .

Sede benvidos e benvidas a estas xornadas que agardo serán un fermoso lugar de encontro para entendérmonos coa nosa cultura.

Cesáreo Sánchez Iglesias, Presidente da Asociación de Escritoras e Escritores en Lingua Galega

